
Qalam
Bilangan 121 Safar 1380, Ogos 1960, 60 sen 

Loteri “Kebajikan”

 Di dalam majlis musyawarah Parlimen Persekutuan 

Tanah Melayu di dalam sidangnya bulan Jun 1960 telah 

memutuskan bahawa loteri kebajikan di Persekutuan Tanah Melayu 

itu dilanjutkan lagi mengadakannya selama lima tahun. Dengan 

keputusan yang diambil ini bermakna kerajaan meluluskan 

lagi mengadakan loteri itu berlanjutan selama lima tahun.

 Loteri itu, menurut fatwa Mufti Johor, 

adalah haram; dan inilah hukum yang muktamad di dalam Islam 

mengenai loteri itu. Tetapi Mufti Johor membolehkan wang 

hasil loteri itu untuk kerja-kerja kebajikan am umat 

Islam seperti membuat madrasah, masjid dan seumpamanya, 

dan kerana fatwa Tuan Mufti itu banyaklah orang-orang berpegang 

dan kerananya banyak pula pembinaan masjid-masjid yang wangnya 

diambil daripada wang hasil loteri yang diselenggarakan 

terus-menerus oleh kerajaan di Persekutuan Tanah Melayu 

ini.

 Di dalam fatwanya itu nampaknya Mufti Johor tidak 

sedikit pun memerhatikan asal perkaranya tetapi sekarang 

zahir dengan terangnya bahawa judi loteri itu adalah terus-

menerus diusaha dan dijalankan oleh kerajaan dan 

pengawal di atas hasil-mahsulnya telah dibentuk – 

ertinya satu tubuh yang khas mengawal duit-duit khas 

daripada hasil loteri itu telah dibentuk. Dengan adanya ini 

maka jelas dan terang, tidak ada suatu kiasan atau 

dalihan yang menentukan bahawa wang loteri itu termasuk 

ke dalam perbendaharaan kerajaan, yang menjadikan ia telah 

bercampur baur menjadi satu. Hal ini lebih terbukti 

lagi apabila lembaga loteri itu telah menunjukan angka-angka 

keuntungan hasil yang didapati daripada loteri itu.

 Dengan zahirnya perkara ini iaitu loteri itu 

sengaja diadakan dan dijalankan dan wang hasilnya tertentu 

maka sudah barang tentu keadaannya bertentangan dengan fatwa Tuan 

Mufti Johor itu, yang menghalalkannya kerana putus hak

milik – sedang barang yang putus hakmilik itu berlaku 

sekali – tidak terus-menerus atau dibuat sengaja 

bersentiasa menjadikan putus hakmilik seseorang 

kerananya. Perhatilah sebab-sebabnya turun ayat mengharamkan loteri 

itu dan bandingkanlah dengan keadaannya sekarang.

 Untuk kebajikan dan kesucian agama Islam, kita

berharap sangat kepada Tuan Mufti Johor menarik balik 

fatwa beliau, yang telah zahir keadaannya berlainan perkara yang 

difatwakan itu dengan keadaan yang berlaku. Terang dengan seterang-terangnya 

bahawa orang-orang yang meminta duit loteri kebajikan itu kepada 

lembaga loteri yang mengawal wang loteri semata-mata – 

tidak ada percampurannya. Tuan Mufti hendaklah 

menyedari bahawa mengadakan judi loteri itu diteruskan 

dengan kuatkuasa kerajaan, ertinya mengadakan suatu kerja 

yang disepakati beliau akan haramnya itu, terus berjalan. 

Akibat daripada fatwa beliau, jika tidak ditarik balik; 

di Tanah Melayu nanti akan banyak terdiri baitullah yang dibina 

daripada wang yang haram, atau sekurang-kurangnya jika tidak tepat 

haramnya, dibina daripada wang yang syubhah yang tidak 

tentu.

 Kebanyakan orang-orang yang meminta wang untuk membina 

masjidnya adalah disandarkannya kepada fatwa Mufti Johor 

dan kerana itu tidakkah Tuan Mufti menyedari tanggungjawabnya 

kelak terhadap binaan itu di hadapan Tuhan! Tuan Mufti 

telah mengatakan mengadakan loteri haram; terang sudah dengan 

nyatanya bahawa loteri diadakan dengan sengaja dan dikuatkuasakan;

wang hasilnya adalah dikumpul dan dikawal oleh sesuatu 

lembaga – tidak terhimpun di dalam perbendaharaan kerajaan 

– yang mencampurkan ke dalam semua hasil-mahsulnya.

Apakah akan ada lagi dalihan dalam perkara ini?!

 Untuk kebersihan Islam, maka kita berharap

sangat supaya Tuan Mufti menarik fatwanya itu supaya

terselamat umat daripada membuat sesuatu yang keadaannya terang

seperti siang bahawa disepakati tentang haramnya hasil

loteri. Janganlah kita kelak ditanya tentang persoalan

mendirikan baitullah daripada wang yang haram itu adanya.

*          *          *

Sandiwara Agama di Radio Singapura

 Radio Singapura didalam masa-masa yang akhir ini telah 

mengadakan dua sandiwara radio,yang bolehlah dipandang tidak 

menyenangkan hati umat Islam dan menimbulkan ajaran-ajaran yang 

membimbing umat kepada suatu cara hidup yang bertentangan 

dengan ajaran agama dan masyarakat orang-orang timur.

 Di dalam cerita yang pertama yang dikarang dan disusun 

oleh A. Zain Mahmudi di bawah suatu cerita kebangsaan kerana 

menyambut setahun berkerajaan sendiri di Singapura 

telah membawa suatu riwayat bagaimana seorang pemuda guru 

agama yang telah mendapat kelulusan agama di Azhar telah berkahwin 

dengan perempuan Tionghua dengan bercinta-cinta dan kemudian 

menerbitkan perselisihan dengan ayahnya (ayah guru agama) dan 

daripada itu lalu kerana penderitaan berazam  membunuh dirinya.

Azamnya itu dijalankan dengan memakan ubat tidur sebanyak-banyaknya.

Setelah memakan ubat tidur itu maka yakinlah mereka 

(suami dan isteri) itu bahawa mereka sedang menunggu 

saat maut mau tiba. Tidak di situ sahaja bahkan ia 

berazam, jika tidak mati kerana itu, ia akan menikam 

isterinya dan dirinya supaya mati bersama-sama.

 Cerita ini, jika dipandang sepintas lalu, hanya 

suatu rekaan jua tetapi sebenarnya cerita ini bolehlah 

menerbitkan suatu kehinaan kepada pelajar-pelajar agama Islam 

kerana seolah-olahnya pelajar-pelajar agama Islam itu adalah jahil 

tentang hukum Tuhan dan tipis benar pengetahuannya tentang 

bertuhan. Orang-orang Islam amnya, apalagi alim ulamanya bahkan 

penuntut-penuntut Azhar seperti yang dijadikan pelaku itu 

cukup mengetahui bahawa ertinya hidup di dalam dunia ini 

adalah di dalam suatu perjalanan yang penuh dengan percubaan 

hidup. Sebab itulah bagi umat Islam yang beriman 

kepada Allah dan kitab-kitab-Nya, mereka tidak pernah berputus asa 

di dalam hidupnya, mereka sentiasa menyerahkan dirinya kepada 

kekuasaan Tuhan, mereka memandang bahawa segala penderitaan, 

walau bagaimana besarnya sekalipun, adalah suatu percubaan 

untuk mengukur sepanjang mana kekuatan imannya dan apabila 

ia membunuh diri dengan berputus asa itu maka adalah 

matinya, mati fasik. Sebab itulah hampir-hampir kita 

tidak mendengar ada orang-orang yang berpengetahuan agama (‘ālim) 

yang pernah membunuh diri.

 Dengan kerana yang digambarkan oleh pengarangnya di dalam 

cerita ini yang mengambil peranan seorang yang telah mengaji 

ke al-Azhar di Mesir, ertinya dengan sendirinya orang yang telah 

banyak berpengetahuan di dalam hukum agama Islam maka perbuatannya 

telah memakan “racun” untuk membunuh dirinya dan berkeyakinanan 

ia akan mati dengan jalan itu maka keadaan seperti ini 

bukannya sahaja menjadi penghinaan kepada pelajar-pelajar Islam 

tetapi juga kepada seluruh umat Islam kerana cerita itu 

tidak hanya didengar oleh orang awam yang kelak akan memandang 

bahawa Islam meluluskan berputus harap (membolehkan 

membunuh diri) bahkan kelak akan bertambah-tambah lagi kerana di dalam 

sandiwara radio itu ditunjukkan bagaimana keluar kata-kata 

biadab daripada seorang anak kepada seorang ayah, iaitu 

suatu perkara yang melanggar kesopanan orang-orang Timur 

sekurang-kurangnya apalagi jika dibandingkan dengan ajaran Islam.

*          *          *

 Di dalam cerita yang kedua suatu cerita yang diberi 

tajuk Ketuhanan ,dikarang oleh Rahman B. dan diterbitkan 

oleh A. Zain Mahmud juga adalah membawa suatu cerita




